
MINUTI

Il-Minuti ta’ Laqgħat 31 u 32 li saru nhar l-Erbgħa, 14 ta’ Lulju u nhar it-Tlieta, 26 ta’ Ottubru 2021, rispettivament ġew ikkonfermati. 

PREŻENTAZZJONI DWAR IL-FOREIGN POLICY STRATEGY MILL-MINISTERU GĦALL-AFFARIJIET BARRANIN U EWROPEJ

IĊ-CHAIRPERSON (L-Onor. Oliver Scicluna): Illum għandna preżentazzjoni min-naħa tal-Ministeru għall-Affarijiet Barranin u Ewropej dwar il-Foreign Policy Strategy. U għalhekk insejjaħ lill-Ministru ħalli jagħtina r-rimarki tiegħu.

ONOR. EVARIST BARTOLO (Ministru għall-Affarijiet Barranin u Ewropej): Sur President, li qed inressqu hawnhekk huwa dokument li jagħtina direzzjoni fuq kif naħsbu li għandna niżviluppaw ir-rabtiet tagħna mal-bqija tad-dinja. Il-preparazzjoni għal dan id-dokument beda ftit ġimgħat jekk mhux ftit jiem wara li ħadt il-ħatra tiegħi, fejn mill-ewwel bdejt naħseb sabiex nagħmlu xi ħaġa ta’ dan it-tip, u għalhekk kont tlabt lil diplomatiku veteran sabiex jagħmel analiżi tal-dokumenti jew diskorsi li jeżistu, speċjalment fl-Assemblea Ġenerali tal-Ġnus Magħquda, mill-1964 lil hawn, biex ikollna kontinwità fuq kif l-istorja żviluppat. U allura qed nipprovaw naraw li dan ikun dokument nazzjonali, li fih wara kollox, bħas-soltu, iż-żewġ partiti l-kbar - jiġu mumenti fejn ikun aktar importanti fejn ma jaqblux milli fejn jaqblu - ikunu qed jaqblu f’ħafna affarijiet, speċjalment fuq il-politika barranija, neħħi fl-istorja tagħna dawk il-mumenti, bħalma tistenna f’pajjiż demokratiku, ta’ nuqqas ta’ qbil. Imma l-biċċa l-kbira dejjem kien hemm kontinwità f’dawn l-aħħar snin, minn mindu sirna pajjiż sovran. 

Fid-dokument qed nipprovaw nesprimu x’inhuma l-interessi u l-valuri tagħna, liema valuri huma mnebbħa mis-sħubija tagħna fin-Nazzjonijiet Magħquda, fl-Unjoni Ewropea u mbagħad f’għaqdiet oħra bħall-Commonwealth, fl-Unjoni għall-Mediterran u l-Kunsill tal-Ewropa. U dawk il-valuri nipprovaw inħaddmuhom fil-politika tagħna. Dwar l-interessi l-iskop tagħna hu li ngħinu għat-titjib tal-ħajja tal-poplu tagħna f’dawn il-gżejjer u li nieħdu ħsieb ukoll il-Maltin li jeżistu f’komunitajiet diversi f’ħafna pajjiżi tad-dinja. 

Fuq affarijiet oħra, li qed nipprovaw nagħmlu hu li naraw kif niżviluppaw aħjar il-fatt li aħna pajjiż ċkejken, b’riżorsi limitati. Hemm mill-inqas 192 stat ieħor fejn il-preżenza tagħna hija limitata, u allura rridu noqogħdu attenti li l-preżenza tagħna tkun aktar kwalifikata u effettiva. Aktar kemm għandek riżorsi żgħar, aktar trid tara kif tużahom għall-aħjar. Imma b’daqshekk ma jfissirx li m’għandniex ambizzjoni li mmorru f’kontinenti li s’issa ma tantx konna preżenti, jew konna preżenti biss periferalment. Hawnhekk qiegħed nirreferi għall-Afrika, fejn issa hemmhekk qegħdin mill-inqas f’żewġ pajjiżi, fl-Etjopja u fil-Ghana, u bdejna wkoll preżenza fil-Brażil. L-importanti hu li s-sagrifiċċju li għamel dan il-pajjiż biex ikun rappreżentat f’pajjiżi oħra nipprovaw li sservi għall-ġid ta’ dan il-pajjiż. 

Min-naħa tiegħi se nieqaf hawnhekk biex inħalli f’idejn is-Segretarju Permanenti, is-Sur Chris Cutajar, sabiex iressaq il-preżentazzjoni li ħejjejna. 

IS-SUR CHRISTOPHER CUTAJAR (Segretarju Permanenti fil-Ministeru għall-Affarijiet Barranin u Ewropej): Sur President, nirringrazzjak u nirringrazzja lill-Ministru kif ukoll lix-shadow minister tal-preżenza tiegħu għal dan il-Kumitat. Nibda billi nagħti ftit tifsira ta’ kif wasalna sabiex ħloqna struttura għal dan id-dokument. L-ewwel żewġ punti ta’ referenza li kellna kienu żewġ dokumenti li ħarġu fl-2006 u fl-2013 u li diġà kienu jiġbru fihom oġġettivi strateġiċi u prinċipji li joffru gwida. Id-differenza fl-istruttura ta’ dan id-dokument ġejja mill-fatt li qed naraw li kemm jista’ jkun niġbru l-ethos tal-politika barranija mill-Indipendenza lil hawn permezz tal-missjoni li hija miktuba fl-ewwel kapitlu. Imbagħad nagħtu wkoll qafas sħiħ għal dawk li huma l-valuri u l-prinċipji li għandhom jiggwidawna. 

Dawk qed naraw li se jservuna għal medda ta’ snin mhux ħażin għax ġejjin mill-evoluzzjoni tal-politika barranija mill-Indipendenza lil hawn. Id-differenza hi li d-dokument jagħti qafas strateġiku, li huwa bbażat fuq tliet pilastri, li se nfissirhom aktar ‘il quddiem, u li jiġbor fih 22 oġġettiv. Huwa ppjanat li dawn jitwettqu sal-aħħar tal-2023, jiġifieri hemm dak li jiġbor f’tul ta’ żmien li huma valuri li llum huma konsolidati fil-politika barranija tagħna, u nħarsu ‘l quddiem b’immedjatezza fit-twettiq ta’ dan il-qafas strateġiku. 

Ngħaddi issa għall-prinċipji li se jkunu qegħdin jiggwidawna. L-ewwel li jkollna politika barranija li taqdi lin-nazzjon u liċ-ċittadini tagħha. Ovvjament, huwa mistenni mill-korp diplomatiku li l-ewwel interessi jkunu l-interessi ta’ pajjiżna. Li nkomplu nsaħħu r-relazzjonijiet bilaterali u multilaterali mal-pajjiżi Ewropej, mal-pajjiżi tal-Mediterran u tal-Afrika. U kif semma l-Ministru, li nikkonsolidaw ir-relazzjonijiet tagħna ma’ kemm jista’  jkun pajjiżi. Dik issa tiġi mill-focus li se nagħtu għar-reġjuni partikolari. Li nkomplu nadvokaw djalogu u sens ta’ paċi kull fejn nistgħu. U din tinrabat ħaġa waħda ma’ dak li semmejt qabel u ċjoè li jrid ikollna relazzjonijiet ta’ benefiċċju reċiproku ma’ kemm il-pajjiż possibbli. U barra minn hekk, li noffru sapport għall-identità u l-kultura tagħna bħala pajjiż, kif ukoll il-prosperità. Kif diġà ssemma, la għandek gżira li l-uniku riżors li għandha huwa r-riżors uman, tiġi of a second nature li tgħid li l-poliitka barranija bilfors trid tħares lejn l-element tal-prosperità ta’ dan in-nazzjon. 

Is-sistema tal-valuri li qed naħdmu fuqha hija sistema li hija mmarkata min-newtralità, li llum huwa konċett maqbul mill-forzi kollha f’dan il-pajjiż. In-newtralità hija xi ħaġa li trid tiġi mħarsa. Dan rajnieh kemm fl-evoluzzjoni tal-politika barranija mill-Indipendenza lil hawn u tibqa’ applikabbli llum il-ġurnata biex inkunu konsonanti mal-ħtieġa li jkollna ħbiberiji ma’ kemm jista’ jkun pajjiżi. 

Barra minn hekk, aħna kommessi, permezz ta’ din il-politika, li nkomplu nħarsu l-qafas regolatorju internazzjonali li joħroġ mil-liġijiet internazzjonali fi kwalunkwe politika li nipprofessaw, kemm permezz tal-Ministeru tagħna kif ukoll permezz ta’ ministeri oħrajn. Irridu nġibu quddiem għajnejna s-17-il għan li joħorġu mill-iżvilupp sostenibbli tal-Ġnus Magħquda, dawk li jissejħu s-sustainable development goals. U jekk irridu nippromwovu d-djalogu ma’ kemm jista’ jkun pajjiżi jeħtieġ li jkollna politika ta’ ftuħ kemm meta niġu għal dak li huwa djalogu kif ukoll meta niġu għal dak li huwa kontest ekonomiku. 

Il-kontest li fih ġiet ifformolata din il-politika huwa kontest ta’ globalizzazzjoni, li mhijiex kwestjoni ta’ prinċipju imma hija kwestjoni ta’ sopravivenza. Fil-fatt aħna neħtieġu l-globalizzazzjoni għax mingħajrha ma jkollniex dawk is-supply chains li neħtieġu. Irridu nkunu kontinwament konxji mill-bidliet politiċi li qegħdin iseħħu fir-reġjuni tagħna u f’dawk li jaffettwaw lilna, u anke lil hinn minna għax, kif se naraw aktar ’il quddiem, fl-ekosistema tar-relazzjonijiet internazzjonali li għandna, aħna bħala pajjiż jeħtieġ li jkollna pożizzjoni dwar materji li jkunu lil hinn mir-reġjun tagħna, aktar u aktar - jekk kollox imur sew – issa li se jkollna siġġu permanenti fuq il-Kunsill tas-Sigurtà tan-Nazzjonijiet Magħquda fis-snin 2023/2024. 

Għandek ukoll il-bidliet ekonomiċi li qed iseħħu. Ovvjament il-pandemija ġabet magħha bidliet fil-prezzijiet tal-materja prima, u ħafna drabi we are price takers and not price makers bħala ekonomija żgħira, u dawk irid ikollna konjizzjoni sħiħa tagħhom. Għandek bidliet ambjentali li, bħala pajjiż, permezz tal-laqgħa COP26 fi Glasgow, rajna kif pajjiżna huwa kommess li jilħaq il-miri ta’ tnaqqis ta’ 19% fl-emissjonijiet tiegħu sal-2030. Imbagħad għandek il-bidliet teknoloġiċi. Meta nħarsu lejn il-kontest teknoloġiku, għal din il-politika l-aktar importanti huwa li naraw li peress li aħna dipendenti - speċjalment b’operaturi ekonomiċi barranin - fuq pjattaformi elettroniċi, irridu naraw li nkunu promoturi ewlenin f’dak li huwa s-cyber space u s-cyber security. 

Barra minn hekk, għandek il-pandemija tal-COVID-19, li kif diġà kkalkulat mill-indiċi NIKKEI, maħruġin mill-kamra li timmoniterja l-istock exchange fil-kapitali Ġappuniża, fil-bidu ta’ Ottubru pajjiżna, fl-irkupru ekonomiku relatat mal-pandemija għandu 72 punt li fihom aħna l-leaders mondjali f’dak is-settur. Dak ifisser li qegħdin fuq treadmill li jekk tieqaf tagħmel l-isforzi tiegħek terġa’ taqa’ lura fuq dak l-indiċi u allura rridu nkunu konxji kif bl-aħjar mod nibqgħu nimxu ‘l quddiem. 

Fuq punt pożittiv, rajna li għall-politika - li semma l-Ministru qabli - reġonali għall-Afrika qed inkunu solidali ma’ kemm jista’ jkun pajjiżi anke bid-dożi tal-vaċċini. Fil-fatt din diġà għamilnieha mal-Eġittu, mal-Libya, mar-Ruwanda u s-Sibt li għadda mal-kapitali tal-Ghana l-Accra, fejn bgħattna 130,000 doża.  Hemmhekk qed naraw li Malta hija solidali ma’ dawn il-pajjiżi. U hemmhekk nuru li Malta hija solidali, fejn biex kulħadd ikun sigur jeħtieġ li kulħadd ikollu ċ-ċans, kif tgħid l-Għaqda Dinjija tas-Saħħa.  

L-ekosistema li qed naħdmu fiha; importanti li ma jkollniex politika li taħdem f’vacuum. Hawnhekk identifikajna l-ekosistema li rridu naħdmu fiha. Il-valuri diġà semmejniehom u allura għandek il-valuri tan-newtralità, rispett, paċi u promozzjoni tad-demokrazija. U f’dak li għandu x’jaqsam il-livell operattiv din narawha bl-involviment tagħna f’dawk li huma organizzazzjonijiet li jissiltu kontra t-terroriżmu, li nabbraċċjaw id-diversità, li nikkumbattu t-traffikar uman u t-traffikar ta’ sustanzi illeċiti. Kif semmejna aktar qabel, irridu nkunu rispettużi kontinwament għal dak li huwa l-qafas tal-liġijiet internazzjonali. 

F’dak li għandu x’jaqsam mar-relazzjonijiet li għandna bħala pajjiż, l-aktar li huma saljenti u importanti għalina bħala pajjiż huma li jkollna relazzjonijiet siguri u ta’ benefiċċju reċiproku u dan nistgħu nagħmluh fil-qafas tal-Unjoni Ewropea, tan-Nazzjonijiet Magħquda, tal-Kunsill tal-Ewropa, tal-Unjoni għall-Mediterran u tal- Commonwealth fost fora oħra li nikkontribwixxu bħala Gvern u bħala Ministeru. Dan nistgħu nagħmluh billi nibqgħu nippromwovu l-attrazzjoni għall-fondi Ewropej, billi nkunu ta’ sapport għall-Maltin li jgħixu barra, billi nippromwovu l-kultura u l-ilsien Malti u billi nkunu miftuħin għad-djalogu. Kif semmejna qabel, f’kull politika li jkollna nagħtu każ fl-indiċi tas-17-il sustainable development goal kif inkunu qegħdin ninkwadraw u kemm inkunu mexjin ‘il quddiem u, sintendi, il-ħarsien tad-drittijiet umani permezz tal-pożizzjoni li jkollna f’dawn il-fora internazzjonali. 

F’dawk li huma sħab soċjali jew korpi kostitwiti, naraw li naħdmu id f’id mal-Ministeru u mal-entitajiet pubbliċi li jridu jmexxuna ‘l quddiem għax ħafna drabi huma l-policy holders biex inkunu nistgħu nimxu ‘l quddiem fuq livell internazzjonali, u rridu nikkolaboraw magħhom kontinwament. Hemm ukoll il-ħtieġa li naħdmu id f’id mas-soċjetà ċivili, li hawn min iqisha bħala l-fifth estate tad-demokrazija tagħna. Huwa tajjeb li nżommu kuntatt kontinwu mas-sħab soċjali, kemm dawk li jinsabu fl-MCESD u kemm oħrajn lil hinn minnhom u s-settur privat, li ħafna drabi għandu ħafna lezzjonijiet x’jagħtina biex inkunu ankrati fir-realtà kummerċjali, li aħna kommessi li niffaċilitaw. 

Għalhekk fuq livell operattiv irridu nattiraw iżjed investiment anke permezz tal-politika barranija tagħna, u dan ma nagħmluhx billi ninterferixxu direttament imma billi niffaċilitaw indirettament u billi nissapportjaw il-ħteġijiet tan-negozji tagħna. Ħafna drabi l-ikbar diffikultajiet joħorġu mill-ħtieġa tal-labour supply li jkollhom dawn in-negozji biex ikomplu għaddejjin bl-operat tagħhom biex ikattru l-operat tagħhom. U rridu wkoll inkattru l-qasam kummerċjali. 

Issa se ngħaddi għal dak li semmejt qabel u ċjoè it-tliet pilastri li qed tidentifika din il-politika. L-ewwel pilastru huwa li nissapportjaw il-valuri, il-benessere u l-prosperità taċ-ċittadini Maltin, kemm dawk li jgħixu fl-arċipelagu Malti kif ukoll dawk li jgħixu ‘l bogħod minn xtutna. It-tieni pilastru huwa dak li nippromwovu l-paċi, is-sigurtà u d-djalogu. U t-tielet pilastru huwa dak li nimmassimizzaw l-opportunitajiet ta’ influwenza fuq bażi reġjonali. Issa se ngħaddi biex nespandi ftit fuq l-ewwel pilastru u b’hekk ikollna ftit number crunching. 

Nista’ ngħid li dan il-qafas strateġiku għandu 22 oġġettiv quddiemu. Fuq l-ewwel pilastru għandna tmien oġġettivi, li fil-mument li jgħaddi l-proċess ta’ konsultazzjoni pubblika, u dan id-dokument ikun iffinalizzat, l-ikbar biċċa xogħol li għandna bħala uffiċjali f’dan il-Ministeru hija li kull oġġettiv irid ikollu pjan ta’ azzjoni marbut miegħu. B’hekk dak li qed ngħidu li aħna kommessi li nagħmlu permezz ta’ dan id-dokument jiġi fil-prattika. Għalhekk l-ewwel oġġettiv huwa kkaratterizzat milli nsaħħu l-konnessjonijiet li għandna mal-Maltin li jgħixu barra li jistgħu joffru valur. Dawn jistgħu jkunu ġejjin minn kampi varji; kemm reliġjużi, kemm kummerċjali kif ukoll mis-soċjetà ċivili. Dawn kollha għandhom valur x’joffru u jistgħu jkunu kumplimentari ħafna għax-xogħol li jagħmel il-korp diplomatiku.

Nista’ ngħid li meta ġejna biex nagħmlu l-ewwel uffiċjal fil-Brażilja, l-ewwel ma tkellimt kien mar-reliġjużi li għandna hemmhekk. Fil-fatt hawnhekk nixtieq nieħu l-okkażjoni sabiex insellem il-memorja ta’ Fra Ġwann Scerri, li kien wieħed minn dawk in-nies li tkellimt magħhom qabel ma wasalna sabiex nagħmlu l-ewwel passi tagħna fil-kapitali Brażiljana. Barra minn hekk irridu nħarsu l-interessi tal-Maltin fi ħdan il-World Trade Organisation, noffru sapport kemm jista’ jkun lit-trade missions u l-opportunitajiet ta’ investiment u promozzjoni tat-turiżmu, kif ukoll f’dak li għandu x’jaqsam mad-diplomazija diġitali nemmnu li permezz ta’ entitajiet li diġà għandna joperaw, bħalma huma l-MEDAC u d-Diplo Foundation, nistgħu nkunu kontributuri għal dan il-għan, fost oġġettivi oħra li għandna għal dan l-ewwel pilastru. 

Ngħaddi issa għat-tieni pilastru. Kif tindika din l-islide, aħna hawnhekk qegħdin nippromwovu l-paċi, is-sigurtà u d-djalogu. U qegħdin nagħmlu aċċenn għall-kandidatura tagħna permezz tas-siġġu fuq il-Kunsill tas-Sigurtà li, jekk kollox imur sew, għandna nkunu eletti jew konfermati f’Ġunju tal-2022, bil-perjodu tagħna jkun fis-snin 2023/2024. Allura permezz ta’ dan il-pilastru fil-politika barranija tagħna rridu niżguraw li s-servizzi konsulari tagħna jkunu tal-aqwa kwalità, li nħarsu l-prinċipji tad-drittijiet umani u li jkun hemm ugwaljanza f’dawk li huma opportunitajiet ekonomiċi. Hawnhekk qed nitkellmu b’mod multilaterali, opportunitajiet ekonomiċi, opportunitajiet indaqs f’dawk li huwa drittijiet umani u anke f’dik li hija l-ħajja soċjali tal-individwu, hu fejn hu u ġej minn fejn ġej. 

Il-ħtieġa tal-azzjoni klimatika, li diġà għamilna aċċenn għaliha aktar qabel, il-ħtieġa li jkollna spazju cyber li jkun wieħed sigur għal kulħadd, u dan huwa ta’ relevanza importanti anke meta nitkellmu fir-relazzjonijiet ta’ bejn pajjiż u ieħor. Rajna li l-attakki mhumiex biss attakki bl-armamenti imma jistgħu jsiru wkoll permezz tas-cyber u tal-ambjent virtwali. Għalhekk irridu nkomplu nkunu promuturi ewlenin f’dan il-qasam u  naħseb li dan huwa wieħed mill-fus tal-politika barranija tagħna u ċjoè li nkunu l-promuturi ewlenin f’dak li huwa l-ħarsien tal-paċi u d-djalogu fi ħdan ir-reġjun Ewro-Mediterranju. 

Ngħaddi issa għat-tielet u l-aħħar pilastru, dak li nimmassimizzaw l-opportunitajiet f’reġjuni u fora multilaterali. Hawnhekk nista’ nsemmi li permezz ta’ din il-politika tagħna nagħmlu eżerċizzju strateġiku ta’ kif se nkomplu niżviluppaw dak li huwa l-overseas development aid. Jeħtieġ li kemm jista’ jkun l-overseas development aid li għandna għad-dispożizzjoni tagħna bħala Ministeru nużawh bl-aktar mod strateġiku għall-ġid tal-poplu tagħna u biex nilħqu objettivi permezz tal-istrateġiji li għandna quddiemna u biex inkomplu nuru l-ikbar solidarjetà fil-kapaċitajiet tagħna meta jqumu kwestjonijiet minn żmien għal żmien. Kif tafu biżżejjed, l-overseas development aid jista’ jintuża kemm b’mod li jkun pre-stabbilit u anke f’każ li għandek kriżi umanitarja. 

F’dak li għandu x’jaqsam mat-tisħiħ tar-relazzjonijiet bilaterali fir-reġjun tal-Amerika  Latina diġà semmejt li d-deċiżjoni li ttieħdet kienet dik li mmorru fil-Brażilja. Ir-raġuni kienet li hemmhekk jiltaqa’ l-MERCOSUR u għandek l-ikbar rappreżentazzjoni diplomatika fl-Amerika Latina. Hemmhekk nistgħu bil-mod il-mod niżviluppaw preżenza li permezz tagħha, għada pitgħada, inkunu nistgħu nilħqu l-influwenza tagħna fuq pajjiżi oħrajn f’dak ir-reġjun. 

Kif diġà qal il-Ministru Bartolo meta kellna l-laqgħa mas-Segretarju Ġenerali tal-Gulf Co-operation Council madwar ħmistax ilu, aħna kommessi li niżviluppaw politika reġjonali tal-Golf Għarbi u biħsiebna nagħmlu l-istess għal dak li għandu x’jaqsam mar-reġjun Indo-Paċifiku, jew biex inkun aktar fidil lejn ir-reġjun li se nkunu qegħdin inħarsu lejh, qegħdin inħarsu li din il-politika tinkorpora dik li hija l-Awstralażja, li tinkorpora fiha l-gżejjer tal-Paċifiku. Hemmhekk qed naraw li nkunu komprensivi kemm jista’ jkun. 

Ma rridux ninjoraw il-fatt li ilna stat membru tal-Unjoni Ewropea mill-2004, u allura anke din il-politika qed tisħaq li l-koperazzjoni, il-koordinament u l-parteċipazzjoni attiva fil-kamp tal-Unjoni Ewropea jeħtieġ li tibqa’ aktar vibranti daqskemm kienet sal-lum, u jekk ikollna l-kapaċità, aktar minn hekk. U fl-istess waqt, peress li diġà għandna politika reġjonali li kienet ġiet imnedija f’Jannar tal-2020 se nkunu kommessi li nkomplu naħdmu fuqha. Kif diġà semma l-Ministru, aħna diġà għandna missjoni fl-Accra fil-Ghana, u issa qegħdin niżviluppaw bil-mod il-preżenza tagħna f’Addis Ababa fl-Etjopja u f’pajjiżi oħrajn. Fil-fatt il-pajjiżi li qed nagħtuhom importanza u prijorità permezz ta’ din l-istrateġija huma r-Ruwanda, in-Namibia u d-Djibouti. 

Biex nikkonkludi din il-preżentazzjoni, mil-lat programmatiku ta’ kif se nimxu minn issa ‘l quddiem, nista’ ngħidilkom li qegħdin nippjanaw sabiex nhar l-Erbgħa li ġejjin nagħtu rendikont lill-press bħalma qegħdin nagħtu lilkom dwar l-istruttura ta’ dan id-dokument. Mill-Erbgħa stess jitlaq proċess ta’ konsultazzjoni pubblika li jdum xahar sħiħ. Imbagħad niffinalizzaw id-dokument skont il-feedback li jkollna. U kif semmejt diġà, jeħtieġ li jkunu l-uffiċjali fi ħdan il-Ministeru għall-Affarijiet Barranin u Ewropej u fi ħdan l-ekosistema tas-sħab soċjali u l-korpi kostitwiti li semmejt qabel, li kemm jista’ jkun nagħtu l-massimu biex it-22 oġġettiv li fassalna f’dan id-dokument ikunu jistgħu jintlaħqu. Nirringrazzjakom. 

IĊ-CHAIRPERSON: Sur Cutajar, nirringrazzjak ta’ din l-ispjegazzjoni. Ma nafx jekk hawnx xi Membri li jixtiequ jgħaddu xi kummenti jew mistoqsijiet. L-Onor. Carmelo Mifsud Bonnici.

ONOR. CARMELO MIFSUD BONNICI: Sur Cutajar, grazzi tal-preżentazzjoni tiegħek fuq dan id-dokument. Min-naħa tagħna se nidħlu fih u narawh ukoll. Intom qed tgħidu li se tagħmlu perjodu ta’ xahar; dan jgħodd min-nhar l-Erbgħa li ġejjin jew mil-lum? 

IS-SUR CHRISTOPHER CUTAJAR: Min-nhar l-Erbgħa. 

ONOR. CARMELO MIFSUD BONNICI: Fil-proċess tal-konsultazzjoni dħaltu ma’ diplomatiċi oħrajn? Ġie mxerred dan internament fil-Ministeru? 

IS-SUR CHRISTOPHER CUTAJAR: Jekk tippermettili, fis-sajf tal-2020 konna diġà kkonsultajna mad-diplomatiċi tagħna u ħarġu bl-ewwel abbozz. Imbagħad kien hemm kwestjoni ta’ stilistika u kwestjoni editorjali ta’ kif wieħed għandu jistruttura u jippreżenta dan il-mudell. U nista’ ngħid li ħarisna lejn diversi mudelli; ħarisna lejn il-mudell ta’ New Zealand, lejn il-mudell Svizzeru u lejn il-mudell Taljan. U deherilna li din hija l-istruttura ta’ dokument li bl-aktar mod effettiv tista’ tasal għand il-pubbliku, kemm f’Malta kif ukoll għand min jaqrah b’interess minn barra. Imma nikkonferma li d-diplomatiċi tagħna ġew ikkonsultati u diġà kellhom l-opportunità għal taħdita tematika ta’ sagħtejn il-Ħamis li għadda. 

IĊ-CHAIRPERSON: Hawn aktar rimarki? L-Onor. Joseph Ellis. 
ONOR. JOSEPH ELLIS: Sur President, ikolli nistqar li jien xi ftit iddiżappuntat b’din il-preżentazzjoim li saret għax fiha ħafna objettivi, li ċertament huma kondiviżibbli, imma l-kontest tagħhom naħseb li mhux qiegħed ippostjat kif għandu jkun! Pereżempju, fil-Guiding Principles - Mission Statement mhu qed nara mkien li aħna membri tal-Unjoni Ewropea. Anzi li qed nara huwa li l-Unjoni Ewropea … (Interruzzjonijiet)  

ONOR. EVARIST BARTOLO: Onor. Ellis, qed nirreferik għad-dokument u mhux qed nirreferik għal xi ħaġa li għandi f’rasi! Jekk tara l-kontest, l-ewwel waħda li titniżżel bħala parti mill-ekosistema ssib li hija proprju l-Unjoni Ewropea. Fil-fatt l-Unjoni Ewropea msemmija qabel in-Nazzjonijiet Magħquda! Jiġifieri mhix fl-arja! Meta għamilna l-preżentazzjoni l-ewwel ħaġa li semmejna ... 

ONOR. JOSEPH ELLIS: Jien li qed nara hawnhekk relations EU, UN, Council of Europe, Commonwealth u l-Union For the Mediterranean. Jiġifieri l-EU qiegħda mpoġġija fuq l-istess livell tal-Commonwealth, tal-Union for the Mediterranean, tal-Council of Europe u tal-UN. Naħseb li l-Unjoni Ewropea hija xi ħaġa oltre minn dawn l-organizzazzjonijiet internazzjonali u dak li qed ngħid huwa kkonfermat bl-istrategic goal Nru 3 fejn qegħdin tgħidu hekk: 

  “Contribute effectively in international fora such as EU and UN”. 

L-Unoni Ewropea mhijiex international fora! 

IS-SUR CHRISTOPHER CUTAJAR: Jimporta nintervjeni? 

ONOR. JOSEPH ELLIS: Ovvjament imma ħa nispiċċa din is-sentenza biss. Aħna parti mill-Unjoni Ewropea u huwa fl-interess tagħna li l-Unjoni Ewropea tkun b’saħħitha, li tasserixxi ruħha aktar fil-kamp internazzjonali u li tasserixxi ruħha b’vuċi waħda. Imma ma nistgħux inkunu reluctant Europeans u nużaw l-Ewropa biss fejn jaqblilna! 

ONOR. EVARIST BARTOLO: Ma nafx fejn qed tara li aħna reluctant Europeans! Jekk se toqgħod issemmi l-ġerarkija ta’ kif jissemmew naħseb l-isħubija fl-Unjoni Ewropea qiegħda mpoġġiha l-ewwel waħda. U qed inpoġġuha l-ewwel waħda mhux b’kumbinazzjoni. Anzi semmejnieha qabel in-Nazzjonijiet Magħquda, jiġifieri mhijiex kwestjoni li qed inqisu l-Unjoni tal-Mediterran bħall-Unjoni Ewropea. X’għandu x’jaqsam! Hemmhekk semmejniehom bħala fora imma mhux għax qed inqisu l-Unjoni Ewropea bħall-Commonwealth. Allaħares inqisu l-Unjoni Ewropea bħall-Commonwealth! 

Onor. Ellis, ma nafx jekk kellekx ċans taqra d-dokument u napprezza li kieku lħaqt qrajtu qabel tiġi u tgħid kemm int iddiżappuntat b’ħaġa jew oħra, ħalli mbagħad inkunu nistgħu niddiskutu aktar bis-serjetà kif nistgħu ntejbuh. Nieħu gost ħafna nilqa’ l-kontribuzzjoni tiegħek biex dokument bħal dan intejbuh. Aħna m’għandna l-ebda pika jew ġelożija li ngħidu li dan id-dokument ma jistax jitjieb u ma jistax jinbidel. Imma f’ġieħ id-dinja nbiddluh u ntejbuh fuq l-affarijiet li fih u mhux fuq l-affarijiet li ma fihx jew l-affarijiet li nimmaġinaw li fih! Napprezza jekk taqra d-dokument u mbagħad, bl-umiltà kollha tressaq x’tixtieq ittejjeb u aħna, bl-umiltà kollha naċċettawhom. Żgur li nieħu gost jekk nagħmlu hekk. Għalhekk għamilna din il-preżentazzjoni. 

ONOR. JOSEPH ELLIS: Jiena nistieden lill-Ministru sabiex jindikali fid-dokument fejn qegħdin issemmu x’inhi l-intenzjoni ta’ Malta dwar kif se tipparteċipa fi ħdan l-istrutturi tal-Unjoni Ewropea għax jien li qed naqra hawnhekk hu li qiskom qegħdin tittrattaw l-Unjoni Ewropea bħala organizzazzjoni internazzjonali oħra, bħan-Nazzjonijiet Magħquda, bħall-Commonwealth, eċċ! Nittama li dan mhux il-każ imma f’dan id-dokument ma jidhirlix li hawn l-inqas aċċenn ta’ kif Malta se taġixxi fi ħdan l-Unjoni Ewropea biex nilħqu ... (Interruzzjonijiet) Għandek kull dritt imma, jekk jogħġbok, indikali waħda fejn qiegħed ... 

ONOR. EVARIST BARTOLO: Skużani ftit! Nistenna ftit rispett u jekk tajna dokument, inti għandek taqrah u mhux noqgħod nindikalek jien! Mela allura tridni nagħmillek l-indiċi jien ta’ fejn taqra u ma taqrax! Aqra d-dokument! 

ONOR. JOSEPH ELLIS: Ma qrajtux. Jien li qed nara hawnhekk huwa li relations EU, UN, Council of Europe ... 

ONOR. EVARIST BARTOLO: Mela jekk se tara d-dokument bid-diagrams biss, bir-rispett kollu, nistiednek biex taqrah u mbagħad dawn in-nuqqasijiet li qed tara niddiskutuhom. M’għandix problema biex nagħmlu dan. Apparti minn hekk, f’ħin minnhom qegħdin ngħidu li rridu naraw kif nikkontribwixxu, u fil-preżentazzjoni s-Segretarju Permanenti saħaq aktar minn darba dwar kif se nagħġnu l-politika tal-Unjoni Ewropea fid-direzzjoni ta’ kif nixtiquha tiżviluppa u skont il-prijoritajiet tagħna. 

ONOR. JOSEPH ELLIS: Iva, imma jekk naqra mid-dokument … 

ONOR. EVARIST BARTOLO: Mela aħna qegħdin fis-supporters club! Aħna membri sovrani fi grupp ta’ 27 pajjiż, li mbarkaw fuq proġett ambizzjuż ħafna u li bħalu qatt ma kien hawn fid-dinja, biex naħdmu flimkien bl-isfidi kollha li jġib miegħu dan kollu. Mhijiex xi ħaġa faċli imma li toqgħod tgħid li b’xi mod jew ieħor dan id-dokument qed juri li aħna reluctant Europeans ma naħsibx li huwa ġust. 

ONOR. JOSEPH ELLIS: X’ħin tħares lejn id-dokument, Ministru, issib hekk;  

“Through its foreign policy, Malta seeks to continue to contribute effectively in the multilateral system on a regional and global level, to the agendas of the United Nations, the European Union, the Council of Europe, the Union for the Mediterranean and the Commonwealth, promoting democracy, human rights and sustainable development, and as a champion for small states”. 

Dażgur li m’aħniex f’supporters club! 

ONOR. EVARIST BARTOLO: Tista’ tissuġġerili kif nagħmluha biex tilħaq l-aspettattiva tiegħek u b’hekk nenfasizzaw dak li qed tgħid inti?  

ONOR. JOSEPH ELLIS: Aħna m’aħniex f’supporters club! Aħna players fl-Unjoni Ewropea u importanti li nkunu players attivi! Naħseb li jrid ikun hemm distinzjoni bejn l-irwol ta’ Malta fl-għaqdiet multilaterali l-oħra bħall-Commonwealth u bħall-Council of Europe, u mill-parteċipazzjoni tagħna fl-Unjoni Ewropea. Ma naħsibx li jistgħu jiġu onorati hekk. 

ONOR. EVARIST BARTOLO: Onor. Ellis, m’għadna l-ebda problema li bis-serjetà kollha nikkonsidraw xi titjib fid-diċitura li inti tħoss li għandek tenfasizza aktar u tersaq aktar lejn dak li tixtieq inti għaliex żgur li aħna m’aħniex reluctant Europeans u żgur li għandna kull interess li nagħġnu fejn nistgħu l-Unjoni Ewropea, anke billi tieħu ħsieb l-interessi tagħna. Dak huwa oġġettiv li naħseb huwa oġġettiv ta’ kulħadd. Jekk inti tħoss, wara li taqra d-dokument, li hemm affarijiet li tista’ tissuġġerixxi biex dak li qed tgħid jiġi enfasizzat u jitniżżel hawnhekk, żgur li mhux se jkun hemm problema biex isir hekk.   

IĊ-CHAIRPERSON: Is-Sur Cutajar. 

IS-SUR CHRISTOPHER CUTAJAR: Sur President, meta ġejt hawnhekk bil-preżentazzjoni rajt li nkun konċiż kemm jista’ jkun, imma ladarba qiegħda titqajjem din il-mistoqsija nixtieq nirrispondi. Minbarra r-referenza li għamel l-Onor. Ellis għall-mission statement u għal dak li qal il-Ministru Bartolo fuq dak li hemm fuq l-ekosistema, jekk tmorru għal paġna 31 tad-dokument, taħt strategic goal No 3 “Maximise Opportunities for influence in strategic regions and multilateral fora” aħna qed ngħidu hekk: 

“On a European level, as one of the EU 27, Malta will continue to pursue active and effective participation in the European Union’s decision-making processes, raising its profile, relevance and credibility. Malta aspires to continue to ensure that important matters of national interest are raised high on the European Union Agenda while continuing to be a team-player in the day-to-day construction of a strong European Union. As the smallest EU Member State, Malta needs to ensure that its interests are not only protected, but also strengthened, particularly as an island Member State lying on the periphery of Europe, with different socio-economic realities. Coordination and coherence are essential to maintain effective participation at an EU level. Malta will continue to closely support future enlargement of the EU in accordance with an appropriate pace of successful absorption in the interests of a well-integrated Union.”. 

Meta qed insemmu t-tkabbir tal-Unjoni Ewropea, u Malta temmen fit-tkabbir tal-Unjoni Ewropea, għandek dawk il-pajjiżi tal-Western Balkans jew kif hawn min isejħilhom il-pajjiżi tal-eks Jugożlavja. U dak huwa wieħed mill-oġġettivi li nsibu taħt strategic goal No 3. 

IĊ-CHAIRPERSON: Grazzi. Il-Ministru Evarist Bartolo. 

ONOR. EVARIST BARTOLO: Nixtieq nenfasizza xi ħaġa oħra. F’paġna 31 li għadu kemm għamel referenza għaliha s-Sur Cutajar, qabel ma tiġi għall-paragrafu fuq is-sehem tagħna fin-Nazzjonijiet Magħquda, qegħdin insemmu l-Unjoni Ewropea. Jiġifieri qiegħda qabel. Issa tiġix tgħidli li mhuwiex importanti li nkunu membri fin-Nazzjonijiet Magħquda. Imbagħad f’paġna 32 qegħdin insemmu l-affarijiet l-oħra li qegħdin fihom; il-Union For the Mediterranean, il-Five plus Five, eċċ. Aħna mhux qed ngħidu li tkun fl-Unjoni Ewropea huwa l-istess bħal li tkun fil-Union For the Mediterranean! X’għandu x’jaqsam! Allaħares l-Unjoni Ewropea għadha fl-istess livell tal-Union for the Mediterranean, li hija xi ħaġa pjuttost sporadika u li tiltaqa’ kultant żmien! 

Jidhirli li l-paragrafu li għamel referenza għalih is-Sur Cutajar huwa paragrafu robust ħafna, fejn aħna m’aħniex qegħdin hemm sempliċiment biex inkunu hemm imma li nieħdu sehem fix-xogħol u fil-ħidma tal-Unjoni Ewropea bħas-26 membru l-ieħor. Però, nerġa’ ngħid li m’hemm l-ebda problema li jekk taħsbu li hemm xi mod ta’ kif nistgħu ntejbu dan id-dokument, mhux fuq hekk biss imma fuq l-oqsma l-oħra kollha tiegħu, aħna lesti li nisimgħu. Ġibnieh hawnhekk dan id-dokument mhux bħala ritwal biex taparsi tisimgħu u nippreżentawhulkom imma nieħdu gost ħafna jekk nistgħu ntejbuh. U jekk intejbuh mhux għalina jew għalikom imma għal pajjiżna.  

IĊ-CHAIRPERSON: Grazzi. L-Onor. Ellis. 

ONOR. JOSEPH ELLIS: Nirringrazzjak Ministru u nirringrazzja lis-Sur Cutajar ta’ din il-kjarifika. Ċertament li dan il-paragrafu huwa wieħed importanti. Issa naħseb li jista’ jiġi mtejjeb, fis-sens li qegħdin inħarsu lejh mill-aspett ta’ interess nazzjonali, li huwa korrett, imma rridu nenfasizzaw ukoll fuq l-għan aħħari tal-Unjoni Ewropa, li huwa dak ta’ an ever closer Union, ta’ għaqda li dejjem tissaħħaħ. U rridu nemmnu li permezz tal-għaqda jkun hemm aktar saħħa u benefiċċji kif rajna bil-mod ta’ kif l-Unjoni Ewropea ttrattat il-pandemija. 

Fil-pandemija l-Kummissjoni ħadet f’idejha responsabilitajiet li ma kenux tagħha, fosthom tal-akkwist tal-vaċċin, u llum, hawn Malta, spiċċajna bid-Deputat Prim Ministru u Ministru għas-Saħħa jappella, il-ġimgħa l-oħra stess, sabiex l-Unjoni Ewropea tibda tixtri l-mediċini billi tagħmel joint procurement bħalma għamlet fuq il-vaċċini. Daqshekk irnexxa dak l-esperiment. Naħseb li rridu nenfasizzaw li aħna rridu nkunu players b’saħħitna fil-bini tal-Ewropa u mhux biss parteċipanti li qegħdin hemmhekk biex nissalvagwardjaw l-interessi tagħna. 

Dwar it-tkabbir tal-Unjoni Ewropea jien għandi xi ftit tar-riżervi. Nikkondividi r-riżervi li għandha Franza u pajjiżi oħrajn dwar it-tkabbir tal-Unjoni Ewropea, speċjalment wara l-esperjenza ta’ xi pajjiżi li daħlu magħna fl-2004 u li qegħdin juru li huma ma jikkondividux il-valuri Ewropej li suppost qegħdin iħadnu. Meta jkollok pajjiż li fil-qorti kostituzzjonali tiegħu jgħid li l-Qorti Ewropea m’għandhiex supremazija fl-interpretazzjoni tal-liġi Ewropea, ifisser li dawn daħlu ġo din l-għaqda imma ma jridux jifhmu eżatt xi tfisser din l-għaqda! Naħseb li nistgħu nibqgħu niddikjaraw li xi darba dawn se jidħlu, u ċertament li jien favur li jkun hemm koperazzjoni mill-aktar qrib ma’ dawn il-pajjiżi, - u dan id-diskors japplika wkoll għat-Turkija - imma naħseb li l-Unjoni Ewropea għandha problemi ta’ integrazzjoni tal-membri, li din f’daqqa waħda spiċċat b’27 membru, u allura ma naħsibx li jkun għaqli li ssir espansjoni b’aktar pajjiżi f’dan il-mument. 

Dwar il-Ġnus Magħquda din hija importanti ħafna imma daqshekk ieħor huwa importanti li nosservaw dak li jiġi deċiż fil-Kunsill tas-Sigurtà. Il-fatt li aħna ma aderixxejniex għall-operazzjoni IRINI, li kienet deċiżjoni tal-Kunsill tas-Sigurtà, naħseb li hija riflessjoni ħażina fuq il-komportament tagħna bħala membri tal-Ġnus Magħquda! Jekk hemm deċiżjoni tal-Kunsill tas-Sigurtà tal-Ġnus Magħquda, m’hemm l-ebda ġustifikazzjoni għaliex aħna ma nosservawhiex u ma nobduhiex. 

IĊ-CHAIRPERSON: Grazzi. Il-Ministru Evarist Bartolo.

ONOR. EVARIST BARTOLO: Ma naħsibx li jkun għaqli li dan id-dokument nagħmlu xi parti sħiħa fih fuq il-futur tal-Unjoni Ewropea meta nafu li għaddejja konferenza fuq il-futur tal-Unjoni Ewropea u meta nafu li dak il-futur, biex jintgħaġen, irid jintgħaġen minn ħafna pajjiżi u minn ħafna forzi differenti. Naħseb li nkunu prużuntużi li nkunu aħna li ngħidu x’għandu jkun il-futur tal-Unjoni Ewropea meta din id-diskussjoni għadha għaddejja! Naħseb ukoll li għandna nieħdu sehem attiv fuq x’tip ta’ Unjoni Ewropea nixtiequ għall-futur. Naħseb li l-Onor. Ellis japprezza li anke fuq l-idea ta’ an ever closer Union m’hemmx qbil lanqas fl-Unjoni Ewropea! Hemm qbil fuq li hemm oqsma li jista’ jkollna an ever closer Union u li dan huwa deżiderabbli, u hemm oqsma oħra li hemm min qed iqajjem mistoqsijiet fuq jekk għandhiex tkun hekk jew le. Jekk fid-dokument tagħna se nirriżolvu jew se nippreskrivu x’għandha tagħmel l-Unjoni Ewropea, hemmhekk naħseb li għandna noqogħdu attenti. 

Fuq il-kwestjoni ta’ IRINI m’inti korrett assolutament xejn! Il-maġġoranza l-kbira tal-pajjiżi tal-Unjoni Ewropea mhumiex jieħdu sehem fl-operazzjoni IRINI. Għalkemm din l-operazzjoni toħroġ mir-riżoluzzjoni tal-Kunsill tas-Sigurtà, hija operazzjoni tal-Unjoni Ewropea. Aħna ma waqqafnihiex l-operazzjoni IRINI avolja stajna nwaqqfuha! Ma waqqafnihiex għax irridu ngħinu biex jinżammu milli jidħlu armamenti fil-Libja. Issa nistgħu nagħmlu diskussjoni sħiħa fuq l-operazzjoni IRINI, l-ewwel nett, nerġa’ ngħidlek li ftit huma l-pajjiżi li qed jieħdu sehem fiha. U dawk li qed jieħdu sehem, qed jieħdu sehem bi ftit mezzi. Aħna għadna nemmnu sal-lum li ma kienx u mhuwiex fl-interess nazzjonali tagħna li nieħdu sehem f’operazzjoni li tqiset żbilanċjata u li tista’ tkun effettiva fuq naħa waħda biss għax kienet qiegħda twaqqaf l-armamenti li kienu sejrin bil-baħar lejn il-Libja.

U allura n-naħa tal-Punent interpretat dan bħala operazzjoni ostili għaliha għax filwaqt li kienu qed jattakkawha bl-art u bl-ajru, l-operazzjoni IRINI, min-natura tagħha ma tistax tintervjeni hemmhekk. Ma tistax tagħmel embargo jew twaqqaf trakkijiet deħlin b’armamenti minn fuq l-art. Din tista’ twaqqaf jew tipprova twaqqaf milli jidħlu l-vapuri. Allura li tagħmel casus belli minn din ma naħsibx li huwa fl-interess nazzjonali ta’ pajjiżna! Però nerġa’ ngħid li nistgħu nagħmlu l-mistoqsija fuq x’se ngħidu aħna fuq x’futur ta’ Unjoni Ewropea rridu. U mhux biss għandna d-dritt li nagħmlu dik il-mistoqsija imma għandna d-dmir li nipprovaw inweġbuha. Imma frankament naħseb li rridu nkunu daqsxejn modesti għax il-futur tal-Unjoni Ewropea żgur li ma nistgħux niddeċiduh aħna waħedna permezz ta’ dan id-dokument!

Sur President, nerġa’ ngħid li bħalissa għaddejja l-konferenza fuq il-futur tal-Ewropa. Naħseb li rridu nieħdu sehem kemm jista’ jkun attiv f’dak il-futur ħalli jkun tajjeb għall-Unjoni Ewropea u jkun tajjeb għalina wkoll. Imbagħad fuq it-tkabbir ma naħsibx li dan id-dokument għandu jgħid min għandu jitlaq ‘il barra bħalissa għax mhux qed iħares il-valuri tal-Unjoni Ewropea jew jekk għandhomx jidħlu l-pajjiżi tal-Balkani jew pajjiżi oħra. Ma naħsibx li huwa lok ta’ dokument bħal dan li jagħmel hekk. Jista’ ikollna dokument apparti fuq il-futur tal-Unjoni Ewropea imma ma naħsibx li xi ħaġa bħal din għandha tiġi nkluża f’dan id-dokument li ressaqna hawnhekk illum.

IĊ-CHAIRPERSON: Grazzi Ministru. Nistgħu nagħlqu d-diskussjoni tagħna hawnhekk imma qabel xejn immorru għat-tielet item fuq l-aġenda tagħna.

AFFARIJIET OĦRA

IĊ-CHAIRPERSON: Bħala Chairperson ta’ dan il-Kumitat nixtieq ninformakom li fl-20 ta’ Ottubru kelli laqgħa informali mal-Ambaxxatriċi Spanjola, li min-naħa tagħha xtaqet tikkoordina laqgħa bejn il-Kumitat Permanenti dwar l-Affarijiet Barranin u Ewropej u s-Segretarju tal-Istat Spanjol għall-Unjoni Ewropea, is-Sur Juan González-Barba. Fil-fatt din il-laqgħa hija skedata li ssir nhar l-Erbgħa, 17 ta’ Novembru 2021 fl-4.30 p.m. Nirringrazzjakom.

Fil-5.20 p.m. intemmet id-diskussjoni u l-Kumitat aġġorna għal nhar l-Erbgħa, 17 ta’ Novembru 2021 fl-4.30 p.m. b’aġenda li kellha tiġi kkomunikata aktar tard.

